
Inatsisartuni ilaasortaq, Anders Olsen, Siumut 
   

 

Arctic Umiaq Line-p umiarsuaataanut Sarfaq Ittuk-mut aamma 2017-imi 

Nanortalimmut uterlugulu ilaasunik angallassinerup 

aallartinneqarnissaanut Naalakkersuisut isumaliutersuutaat pillugit  § 37 

naapertorlugu apeqqut nr. 2016-082-imut akissuteqaat 

 

 

Asasara Anders Olsen 

 

Arctic Umiaq Line-p umiarsuaataanut Sarfaq Ittuk-mut aamma 2017-imi 

Nanortalimmut uterlugulu ilaasunik angallassinerup aallartinneqarnissaanut 

Naalakkersuisut isumaliutersuutaat pillugit  apeqqutinnut, Inatsisartut 

Suleriaasianni § 37 naapertorlugu nassiussannut qujanaq. Akissutit matuma 

kinguliani allassimapput. 

 

1. Arctic Umiaq Linep umiarsuaata Sarfaq Ittuup Nanortalimmut 

Nanortalimmiillu ilaasunik 2017-imiit kiffartuussisalersinnaanissaa 

Naalakkersuisunit isumaliutigineqarpa? 

 

Akissut: 

 

Arctic Umiaq Line suliffeqarfiuvoq niuernermik tunngaveqarluni 

ingerlanneqartoq, taamaattumillu Sarfaq Ittuk sumiiffinnut niuernermik 

tunngavissaqartutut naliliiffigineqartunut tikittarpoq. Arctic Umiaq Line-p 

amigartooruteqarnissamut qularnaveeqqusiinikkut tapiiffigineqartarnerani Sarfaq 

Ittuk-p Kalaallit Nunaata kitaani angalasinnaanissaa qulakkeerneqarpoq. 

Tamannali Naalakkersuisut ornitassanut aalajangersimasunut tikittarnissamut 

naalakkiinissaannut periarfissiinngilaq. 

 

2. Arctic Umiaq Linep umiarsuaata Sarfaq Ittuup Nanortalimmut 

annguttalersinnaanissaa aningaasatigut piffissatigullu 

inuiaqatigiinnut sunniutissai Naalakkersuisunit ilisimaneqarpat? 

a. Aap: Nassuiaatigineqarsinnaappat? 

b. Naagga: Nassuiaatigineqarsinnaappat? 

 

Akissut: 

 

Naagga, Nanortalik Sarfaq Ittuk-p angalanissanut pilersaarutaanut 

ilanngunneqassagaluarpat, tamatuma inuiaqatigiinnut sunniutissaanik 

Naalakkersuisut ilisimasaqanngillat. Apeqqut 1-imut akissummi 

oqaatigineqartutut, Arctic Umiaq Line-p niuernermik tunngaveqarluni 

ingerlatsinera, aammalu nammineerluni apuuffissanik aalajangersimasunik 

pingaarnersiuisarnera tamatumunnga peqqutaavoq. 

 

3. Arctic Umiaq Linep umiarsuaata Sarfaq Ittuup Nanortalimmut 

annguttalersinnaanera anguniarlugu piffiit maanna tikinneqartartut 

eqqarsaatigalugit Naalakkersuisut pingaarnersiuinissamut 

ujartuinissamut piumassuseqarpat? 

 

Akissut: 

 

Oqaatigineqartutut Arctic Umiaq Line ilaatigut sullitanut tunngaviusut 

tunngavigalugit apuuffissanik pingaarnersiuisarpoq. Arctic Umiaq Line 

Nanortallip Sarfaq Ittuk-mit tikinneqartalernissaanut isumaliuteqarnersoq 

Naalakkersuisunit ilisimaneqanngilaq.  

 

Kiffartuussinissamut isumaqatigiissutit, 2017-imiit atuutilersussat nutaat 

isumaqatigiissutigineqartussaapput, tassanilu Naalakkersuisut soorunami 

nunaqarfiit isorliunerusullu tamarmik – Nanortalik ilanngullugu – 

pitsaanerpaamik sullinneqarnissaat, taamaalillunilu innuttaasut tamarmik 

pitsaanerpaamik isumagineqarsinnaanissaat anguniarniarpaat. Kisianili tamanna 

Nanortallip Sarfaq Ittuk-mit tikinneqartalerneranik kinguneqassanersoq pillugu 

Naalakkersuisut ilimasunngillat. 

 

4. Arctic Umiaq Linemut amigartoorutinut qularnaveeqqut 2016-imi 

atorunnaassaaq, qularnaveeqqullu qanoq isikkoqarluni 2016-ip 

kingorna ingerlariaqqissanersoq Naalakkersuisut misissorlugu 

aallartereerpat? 

 

Akissut: 

 

Maannarpiaq Arctic Umiaq Line aamma Sarfaq Ittuk pillugu 

misissueqqissaartoqarpoq, taakkununngalu aamma matuma siuliani allassimasut 

ilaapput.  

Kisiannili oqaatigineqassaaq, Arctic Umiaq Line ingerlaqqissappat, 2017-imiit 

ukiumut 15 mio. koruunit aningaasanut inatsimmi 

immikkoortinneqartalissammata. Taamaattumik angallasseriaaseq marluiusoq 

qanoq ililluni aningaasalersorneqarsinnaanersoq 

eqqarsaatigineqartariaqartussaavoq. 

 

Neriuppunga matuma siuliani apeqqutitit akisimassallugit. 

 

 

 

Inussiarnersumik inuulluaqqusillunga 

 

 

 

Knud Kristiansen 


